
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Во Република Македонија областа на безбедноста и здравјето при работа е уредена со Законот за безбедност и здравје при работа (”Службен весник на Република Македонија” бр. 92/2007, 136/2011).

Предложените измени и дополнувања на овој Закон се во насока на уредување на висината на трошоците на работодавачите за услугите кои ги извршуваат стручните лица овластени за вршење на стручни работи, нивната транспарентност за вршење на стручни работи, континуираната обука и стручното усовршување на стручните лица, како и уредување на посебни глоби за работодавач-физичко лице.
II. ЦЕЛИ, НАЧЕЛА И ОСНОВНИ РЕШЕНИЈА 

Основна цел на предложените измени и дополнувања на Законот за безбедност и здравје при работа е со воведување на мерките да се поттикне подобрувањето на безбедноста и здравјето при работа. 

Со измените на Законот се обезбедува правна основа за донесување на правилник со кој ќе се утврдува висината на трошоците кои паѓаат на товар на работодавачите за услугите кои ги даваат стручните лица овластени за вршење на стручни работи од областа на безбедност при работа, транспарентност во насока на вршење евиденција за извршените повреди на прописите од областа на безбедност и здравје при работа од страна на стручните лица овластени за вршење на стручни работи за безбедност при работа и нивно објавување, доуредување на одредбите кои се однесуваат на континуираната обука и стручното усовршување на стручните лица, уредување на посебни глоби за работодавач-физичко лице.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на Законот за изменување и дополнувања на Законот за безбедност и здравје при работа не предизвикува фискални импликации. 
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Стручните лица за безбедност при работа, кои учествуваат во обуки и други видови на стручно усовршување плаќаат 4.000 денари аконтација за учество на истите, два пати годишно или вкупно 8.000 денари во текот на една календарска година. Трошоците паѓаат на товар на работодавачот.   

ПРЕДЛОГ 

на Закон за изменување и дополнување на Законот за безбедност и здравје при работа

Член 1

Во Законот за безбедност и здравје при работа (”Службен весник на Република Македонија” бр. 92/07, 136/11) во членот 46 по ставот (1) се додава нов став (2) кој гласи:

"(2) Министерот надлежен за работите од областа на трудот, со правилник ја утврдува висината на трошоците за извршување на стручни работи од член 45 став (1) од овој закон. 

Ставовите (2) и (3) стануваат ставови (3) и (4). 

Член 2

Пред текстот на членот 48-б се додава бројот (1):

" (1) Кварталните извештаи од извршените инспекциски надзори, на унифициран образец ќе се објавуваат на веб-страниците на Министерството за труд и социјална политика и на Државниот инспекторат за труд."
По ставот (1) од овој член се додава ставот (2) кој гласи:

" (2) Државниот инспекторат за труд, изготвува шестомесечен извештај за утврдените повреди на прописите од областа на безбедност и здравје при работа, од страна на стручните лица овластени за вршење на стручни работи за безбедност при работа и истиот се објавува на веб страницата на Државниот инспекторат за труд."
Член 3

По членот 18 се додаваат три нови члена 18а, 18б и 18в кои гласат:

Член 18а

(1) Стручното усовршување на стручни лица за безбедност при работа се врши преку учество на обуки за стручно усовршување.

 (2) Стручното усовршување го организираат и спроведуваат наставно-научни институции, стручни здруженија, државни органи, правни лица во областа на безбедност и здравје при работа (во понатамошниот текст:организатор), кои ги исполнуват условите за вршење на обуки за стручно усовршување, согласно Правилникот од член 18 б став 1.

Член 18б
(1) Министерот надлежен за работите од областа на трудот со Правилник ги утврдува начинот и условите за спроведување на обуките за стручно усовршување на стручните лица за безбедност при работа.

(2) Министерот надлежен за работите од областа на трудот врз основа на поднесено барање и програма за спроведување на обуки на годишно ниво од страна на организаторот, согласно правилникот од став 1 на овој член, издава согласност за организирање на обуки за стручни лица за безбедност при работа.

 (3) Организаторот е должен пред да спроведува обуки за стручно усовршување на стручните лица за безбедност при работа да добие согласност од министерот надлежен за работите од областа на трудот. 

(4) Програмата за спроведување на обуките за стручно усовршување на стручните лица за безбедност при работа треба да содржи облици на стручно усовршување, критериуми за утврдување на бодови според видот на обуките и времетраењето на обуките.
(5) Министерот надлежен за работите од областа на трудот на предлог на Државниот инспекторат за труд, може да донесе решение за одземање на согласноста доколку организаторот не ги спроведува обуките во согласност со одобрената програма
 Член 18в

(1) По одржување на обуката организаторот е должен во писмена форма да го информира Државниот инспектор за труд за спроведената обука.

(2) Работодавачот е должен да го извести Државниот инспекторат за труд за вкупниот број на бодови кои ги добило стручното лице за безбедност при работа од учество на обуки за стручно усовршување во текот на годината.

 (3) Доколку стручното лице не го добие потребниот број на бодови на годишно ниво, согласно правилникот од член 18б,  на предлог на Државниот инспекторат за труд, министерот надлежен за работите од областа на трудот ќе донесе решение за одземање на Уверението за положен стручен испит за безбедност при работа на стручното лице .

Член 4

Во членот 56 по ставот (2) се додава нов став (3) кој гласи:

"(3) Глоба во износ од 700 евра во денарска противвредност, ќе му се изрече за прекршокот од ставот (1) на овој член на работодавач - физичко лице".
Член 5

Во членот 57 по ставот (2) се додава нов став (3) кој гласи:

" (3) Глоба во износ од 1.500 евра во денарска противвредност, ќе му се изрече за прекршокот од ставот (1) на овој член на работодавач - физичко лице".

Член 6

Во членот 58 по ставот (2) се додава нов став (3) кој гласи:

" (3) Глоба во износ од 4.000 до 5.000 евра во денарска противвредност, ќе му се изрече за прекршокот од ставот (1) на овој член на работодавач - физичко лице".

Ставот (3) на овој член станува став (4). 

Член 7
Подзаконскиот акт предвиден со овој закон ќе се донесе во рок од шест месеци од денот на влегувањето во сила на овој закон.  

Член 8 
Овој закон влегува во сила осмиот ден од денот на објавувањето во "Службен весник на Република Македонија"

I. ОБРАЗЛОЖЕНИЕ НА ПРЕДЛОГ НА ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА БЕЗБЕДНОСТ И ЗДРАВЈЕ ПРИ РАБОТА

Во областа на безбедност и здравје при работа се покажа потреба за уредување на висината на трошоците кои паѓаат на товар на работодавачите за услугите кои ги даваат стручните лица овластени за вршење на стручни работи од областа на безбедност при работа, транспарентноста во насока на вршење на евиденција од страна на Државниот инспекторат за труд по однос на повредите на прописите од оваа област од страна на стручните лица кои вршат стручни работи за безбедност при работа и нивното објавување на веб страната на органот на надзор. 
Во насока на зајакнување на капацитетот, односно креирањето на системот за безбедност и здравје при работа се покажа потреба за доуредување на одредбите кои се однесуваат на континуираната обука и стручното усовршување на стручните лица. Истовремено, се покажа потреба и од уредување на посебни глоби за работодавач-физичко лице.
Со предложените решенија во Законот за изменување и дополнување на Законот за безбедност и здравје при работа се уредуваат и мерките за зајакнување на инспекцискиот надзор во насока на професионална и стручна работа на овластените правни лица кои вршат работи од областа на безбедност при работа. 

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во предложените одредби се меѓусебно поврзани и се однесуваат на доуредување на системот за безбедност и здравје при работа на вработените. 

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА
Со предложените измени и дополнувања ќе се овозможи повисоко ниво на заштита на вработените при работа и ќе се отстранат причините за недостаток на правна основа за спроведување на мерките за безбедност и здравје при работа. 

ТЕКСТ НА ОДРЕДБИТЕ НА ЗАКОНОТ ЗА БЕЗБЕДНОСТ И ЗДРАВЈЕ ПРИ РАБОТА КОИ СЕ  ИЗМЕНУВААТ И ДОПОЛНУВААТ
Член 46

(1)Министерот надлежен за работите од областа на трудот со правилник ги утврдува условите за вработените, организацијата, техничките и другите услови кои треба да ги исполни правното или физичкото лице за вршење на стручните работи. 

(2)Министерот надлежен за работите од областа на трудот со правилник ги утврдува условите, начинот и програмата за полагање стручен испит за безбедност и здравје при работа.
Член 48-б

Кварталните извештаи од извршените инспекциски надзори, на унифициран образец ќе се објавуваат на веб-страниците на Министерството за труд и социјална политика и на Државниот инспекторат за труд.

Член 56
Прекршоци од I категорија
(1) Глоба во износ од 1.000 евра во денарска противвредност ќе се изрече за прекршок на правно лице за дејствија од ставот (1) на овој член, ако: 

- не им овозможи на вработените непосредно или преку свој претставник да учествуваат во утврдувањето на недостатоците и во подобрувањето на условите за работа, како и не се консултира и соработува со вработените и нивните претставници за опасностите и последиците кои произлегуваат при изборот на работна опрема (член 13 ), 

- заради обезбедувањето на мерките за безбедност и здравје при работа, како и нарушувањето на здравјето на вработените ги става како финансиска обврска на вработените лица (член 16), 

- не склучи потребни договори со надворешни служби за одделни услуги од областа на безбедноста и здравјето при работа (член 24 став (8)), 

- преку писмени известувања и упатства не ги информира вработените за безбедно извршување на работата ( член 25 ставови (1) и (2)), 
- ги стави на одговорност вработените кои го напуштиле работното место поради настаната сериозна и неизбежна опасност (член 25 став (4)), 

- не ги информира вработените и нивните претставници, времено вработени како и вработените на друг работодавач врз основа на договор за работа, за секој ризик на работното место, како и за безбедносните мерки за елиминирање на штетните последици (член 26 став (1) и (2)), 

- не им дозволи на вработените и нивните претставници да учествуваат во дискусии за сите прашања кои се однесуваат за безбедноста и здравјето при работа ( член 27 став (1) ), 

- на вработените и на нивните претставници не им ја презентира изјавата за безбедност ( член 27 став (2) ), 

- на претставникот не му овозможи непречено вршење на неговата функција ( член 30 став (2) ), 

- не води евиденција за работите утврдени во членот 37 од овој закон. 

(2) Глоба во износ од 300 евра во денарска противвредност ќе се изрече за прекршок на одговорното лице во правното лице за дејствијата од ставот (1) на овој член.
Член 57
Прекршоци од II категорија
(1) Глоба во износ од 2.000 евра во денарска против вредност ќе се изрече за прекршок на правното лице, ако: 

- не назначи едно или повеќе лица одговорни за безбедност при работа во својата работна средина (член 17 алинеја 1), 

- не ангажира овластена здравствена установа за вршење стручни задачи за здравје при работа (член 17 алинеја 2), 

- не донесе безбедносни мерки против пожар според посебни прописи (член 17 алинеја 3), 

- не донесе мерки за прва помош и евакуација за случај на опасност (член 17 алинеја 4), 

- не го извести органот на државната управа надлежен за работите на инспекцијата за труд за започнување со вршење на дејноста, осум дена пред започнување со истата ( член 23 став (1) ), 

- пред започнување со градежните работи писмено не го извести органот на државната управа надлежен за инспекцијата на трудот за местото каде што ќе се изведуваат работите (член 23 став (2)), 

- не утврди план за евакуација и спасување за вонредни ситуации (член 24 став (4)) и 

- испитувањата од членот 34 на овој закон не се извршени во рок од една година од денот на започнување на објектот со работа, односно по секоја промена на технолошкиот процес, реконструкција на објектот, реконструкција на техничките инсталации или при измена на технолошката опрема ( член (35) ). 

(2) Глоба во износ од 500 евра во денарска против вредност ќе се изрече на одговорно лице во правното лице за дејствијата од ставот (1) на овој член.
Член 58 
Прекршоци од III категорија 
(1) Глоба во износ од 5.000 до 8.000 евра во денарска против вредност ќе се изрече за прекршок на правното лице, ако: 

- не изготви и не спроведе изјава за безбедност во писмена форма, или таа
не е изготвена според прописот од членот 11 на овој закон (член 11 ставови (1) и (4)), 

- дозволил пристап на вработени лица на работни места кои се изложени на
сериозни и специфични опасности, а не добиле посебни упатства за работа (член 14), 

- не обезбеди обука на вработените за безбедно извршување на работите
(член 31), 

- не обезбеди лична заштитна опрема за вработените како и нејзина
употреба (член 17 алинеја 6), 

- не изврши повремени прегледи и испитувања на работната средина и
опрема (член 17 алинеја 7), 

- не изврши здравствени прегледи на вработените (член 22), 

- не организира и обезбеди давање прва помош на вработени во случај на
повреда при работа( член 24 став (5) ), 

- на секој вработен не му обезбеди соодветна обука за безбедност и здравје
при работа преку теоретска и практична обука, за случај на вработување, преместување на ново работно место, воведување на нова технологија или средства за работа како и при измена на работниот процес( член 31 став (1) ), 

- средствата за работа не ги одржува во исправна состојба преку повремени
 прегледи и испитувања во рокови утврдени со актот што тој го донесува, односно според упатствата на производителот, техничките прописи и стандарди (член 33 став (1)), 

- стави во употреба опремата за работа која не е испитана за безбедно
работење ( член 33 став (3) ), 

- во работните и помошните простории не изврши испитување на хемиските,

биолошките, физичките штетности, микроклимата и осветленоста ( член 34 )

и 

- во рок од 48 часа не го извести државниот орган надлежен за работите на
 инспекцијата на трудот за секој смртен случај, колективна несреќа, времена неспособност за работа повеќе од 3 дена како и за секоја појава која претставува непосредна опасност и ја загрозува безбедноста на вработените при работа 
( член 36 ). 
(2) Глоба во износ од 500 до 1000 евра во денарска противвредност ќе се изрече за прекршок на одговорното лице во правното лице за дејствијата од ставот (1) на овој член.

(3) Надлежен орган за водење на прекршочна постапка и изрекување на прекршочните санкции од ставовите (1) и (2) на овој член е надлежниот суд. 
